
BrwydrDosbarth
(20211230)

Archwn ddiwyg cynhyrchu fel canaid,
Eithr rhaid cydweithredu!

Gorau chwant, llwyddiant y llu
Yn wyrth o ail-ddosbarthu!

(Darllen Terry Eagleton yn dehongli Marx a sosialaeth, a dod o hyd i gyfieithiad W.J. Rees o’r
Maniffesto yn 1948: “Hanes pob cymdeithas hyd yn hyn ydyw hanes brwydrau dosbarth.”

https://llyfrgell.porth.ac.uk/View.aspx?id=1982~4u~vx7iUPMZ)

Calan
(20211229)

Cri hiraeth un caeth mewn cell - cân panig
Cyn penu’r un linell

Rwyfus o grafu ‘sgrifell
Yn rwdlan am galan gwell.

(Y Flwyddyn Newydd yn dod.)

27ain
(29211227)

Cig, bagét unwaith eto - a stwffin
San Steffan i’w britho;
Digonedd pryd o ginio

Â’n traul mewn penbleth ers tro!

(Trig y twrci.)

Articiwlêt
(20211225)

Hoff gresendo heno, Jana’n drysu
Wrth drosi a fflwndran!

Hwyl a huanaw’r awr wan:
Cogor am Michelle Keegan!

(Pawb yn crïo chwerthin wrth i J. drïo esbonio pwy oedd MK.)

Amrywiolyn
(20211224)

Tir y llid a’r trallodion - afiachedd
Ar dirwedd pryderon;

Yng ngwlad oer angeuol don
Mae acre cryd omicron.

(120,000 achos ddoe yn unig.)

Lleu
(20211223)

Credo er bwydo’r bydan yw y Gair
Gorau, diwyg eirian

Gwawr unigryw byw baban,
Adeg o leu’r ysbryd glân.

Teulu
(20211223)

Chwiliwch fendith uwch a chlywch lu’r nefoedd
Mewn afiaith yn canu

Carol sanctwm cwlwm cu
Ein Nadolig yn deulu.

(Y dathlu'n dechrau.)

Golau
(20211220)

Gŵyl â gwyrth o gawl gwrthun - ac abwyd
Gobaith o’r digynllun;
Rheswm i fyd feirysyn:
Calenig y geni gwyn.

(Er gwaetha'r sefyllfa - ac efallai o’i herwydd- mae’r Nadolig yn dod!)

Cymoni
(20211218)

Cwr hanes oesau’r croni - bala nudd
Blynyddoedd gwirioni;

Taith drwy lwch ein hurtwch ni
Yw muned o gymoni!

(Lan lofft yn gwneud lle am ragor o lyfrau, a dod o hyd i ddyddiaduron o ddechrau’r nawdegau.)

Gwrthdroad
(20211219)

Anhygoel o olygiad - go ryfedd
Bu gwedd y digwyddiad;
Min achel hin dros y wlad:

Rhithiad rhewol wrthdroad.

(“Inversion” a haner heddiw. Yr awyr yn hollol glir. Gweld am filltiroedd. Dyma’r gorau rwy ‘di gweld
Yr Wyddfa a Chadair Idris o’r moelydd yn fy myw.)

Ie!
(20211211)

Twf o gariad at fagwriaeth - ar led,
Mae’n cred: democratiaeth;

Clir fel croes yw’n moes, a’n maeth
Yw baner anibyniaeth!

(Er y trafferthion, cam ymlaen i YesCymru heddiw.)

YWawr
(20211209)

Burum oer un bore mân â lledrith
Y llwydrew ym mhobman;

Gorau rhin gwawrio’r anian:
Heulwen gudd a’r dydd ar dân.

(Codi’n fore â’r haul ar ddod dros y Daren, y cymylau’n goch a’r llwydrew dew wrth fynd i redeg.)

Bara
(20211208)

Mwyda â’i phla, llymed ei phle’n y nos
gan ysgwyd Cwm Tawe;
Geiriau aer ystorom gre’
Try’n llafar Bara’r bore.

(Ail storom y gaeaf eisioes!)

DehongliadCopenhagen
(20211205)

Daeth awen yn donen, do - â rhinwedd
Rhyfedd ronyn rhywdro!

Ar amrant, â’r ffwythiant ffo
Yn weddus â’i ben iddo.

(Darllen am y “Copenhagen Interpretation” o fecaneg cwantwm, sy’n siarad am ddeuoliaeth
gronyn-ton, a’n honi fod y don-ffwythiant yn “colapso” unwaith bod “arsylwr” yn arsylwi arno, ond

‘does neb yn gallu diffinio arsylwr. Hurtwch - jyst yn dangos cyn lleied rŷn ni’n ei ddeall.)

Ti
(20211204)

Hoff arddull dy gyffyrddiad - naws goddau
Gosgeiddig dy leisiad;

Rhedeg erwau dy gariad
I dyfu'n hedd dy fwynhad.

(Gwylio “LoveHard”, romcom hyfryd ar Netflix - caneuon gwych hefyd.)

Gyda’rHwyr
(20211203)

Daw y gwyll, cei dy golli’n eli taw
Machlud haul, cei oedi’n
Eiliad y gras, sail dy gri;

A-men was, mae yn nosi.

(Chwarae “Arglwydd, mae yn nosi” ar y piano, atgofion yn llifo’n ôl, a theimlo’n hen.)

Sgorio
(20211129)

Rhwyfus gais ar faes y gad yw ein baich
Hyd braich cyfnod brechiad;
Unig lais ar draws ein gwlad

I fwydo’r atgyfodiad.

(Baneri parhaol Yes Cymru ar y cae rygbi a’r cae peldroed erbyn hyn!)

Arwen
(20211127)

Â’i hyrddio’n cydio coeden - â’i rhegi’n
Rhwygo cymal cangen;

Tir a môr o storm Arwen;
Aergryd, fel ‘tai’r byd ar ben.

(Storom a haner neithiwr, a changhenau i lawr ym mhobman wrth fynd i Rheged y bore ‘ma.)

CytundebCydweithredu
(20211125)

Rhanwn hon: Cymru’n uned - iaith synwyr
Ffrwyth Senedd cyn ddoethed!
Herio greddf wrth ledu’r gred

Mae deddfau’r cymod aeddfed.

(Pob clod i Lafur a Phlaid - a Drakeford a Price - am ddangos y ffordd tuag at wleidyddiaeth
amgen.)

YNeges
(20211124)

A baich y gân, bachgenyn, ar fore
Dydd d’arbed, yw derbyn

Byw er mwyn Duw, nid i ddyn,
A da dy fywyd wedyn.

(B. yn sôn am “iddo Ef, nid i fi, er mwyn ‘fory nid heddi’” yn y cwrdd, bore Sul diwethaf.)

Slîz
(20211120)

Anigon yw newid agwedd - teirant
Pob Tôri a’i wagedd;

Yn awr rhaid tori’r hen wedd,
Rhaid hawlio cyfartaledd!

(Y gwir cas am hunanoldeb y Torîaid yn ail-ymddangos unwaith eto, yn anochel, yn ôl y disgwyl.)

Rhithrealiti
(20211116)

Camu yn ‘sgidiau cymar â chwenych
Uwch-anian dyfeisgar

O efail taclau clyfar
I fyd hud yr afatâr.

(Meddwl am ABBA yn ailymgynul, a rhoi sgwrs a'r wyddor data.)

DwyRaddCelsiws
(20211114)

Dynol law sydd dan y lach - oriau blin,
Â’r blaned yn ffradach.

O loes trais, hinsoddol strach,
I foddi mewn cyfeddach.

(Cytundeb COP26 Glasgow heb fod yn agos i fod yn ddigon.)

Gwawr
(20211113)

Ei chonsierto’n lliwio’r llawr - ias heulyn,
Gras solar aruthrfawr

Hoff arsain, gwên a phersawr:
Rhyfedded yw gweled gwawr.

(Cwni'r bore ‘ma wrth iddi wawrio, y byd yn goleuo a’r ‘derots yn dechre’ canu.)

Gwlychu
(20211112)

Daw'r awr i fod ar wahân - caf grwydro
Heno wrth fy hunan

Am antur o wilmentan
I gwlwm hud y gwlaw mân.

(Gwlaw mân drwy’r wythnos yn GG.)

Eli
(20211110)

Cilio’i fynwes colfeni - o’r mwstwr
At y dŵr a’r deri;

Mynd i’w gwlâu mae’r lliwiau’n lli’
Yn fôr dail, hyfryd eli.

(Y dail yn fendigedig yn GG y bore ‘ma.)

YCochyn
(20211108)

Hyfrydwch haf o wrido - hwyl ei hynt
O’r rhewwynt yn rhuo;

“Hyfryd fan yw man dan do”
Ymetyb ‘rhen domato!

(Tomatos AE yn dal i dyfu!)

CynalYFflam
(20211107)

Ein llid yw colli hyder - wynebwn
Anobaith y fenter;

Â’n hamwyso’n llwydo’r lle’r
Wyt acw’n gosod sticer!

(Sticeri YesCymru’n ail-ymddangos yn Rh.)

TânGwyllt
(20211106)

Yn awr â’r nos cyn oered - tynu gwên
Mae’r tân gwyllt i’w gweled;

Gwreichion gwiw o liw ar led;
Cân hwre cynau roced!

(Tân gwyllt gyda J, K, C a D, T ac E neithiwr! Bron fel Nadolig.)

EnillEto
(20211103)

Briol dethol bois mewn du - mawr y si,
Mae’r Swans ar i fyny

Nawr bod y gred yn lledu!
Arswyd, trechwyd Coventry!!

(Y Swans yn enill pedair o’r pump gêm ddiwetha’, a’r steil yn dechrau dychwelyd.)

YFelen
(20211101)

Dydd i olud y ddeilen uchel ael
Yn gadael y goeden;

Nwyf eiliad anrheg felen
Rhydd y sicamorwydden.

(Dail ym mhobman wrth rhedeg y bore ‘ma.)

Gwlaw
(20211101)

Chwarae aethog uwch Rhuthun - llyw llaw ffawd
Cyllyll, ffyrc drwy’r dyffryn;
Oed o dyrfedd di-derfyn

Gwaedd ffat hen wragedd a ffyn.

(Gwlaw mawr ‘ddoe, a heddiw i fod.)

ArosMae
(20211030)

Myfyriwn, canwn drwy’n cyni'n sobor,
Deisebwn er codi

Chwaeth dros ein hunaniaeth ni:
Deuwn yng ngobaith Dewi!

(Neges galonogol iawn gan Yes Cymru; a deiseb yn mynu cael Dydd Gwyl Dewi yn ŵyl banc.)

Corwynt
(20211029)

Ildio mae Môr y Canoldir ei wres
O’r haul a ddarfudir

Yn uwch arlwy a chwyrlir
Yn gynt gan droi’n gorwynt gwir!

(Sôn bod corwynt wedi ffurfio ym Môr y Canolidir yn gynt yn yr wythnos; digwyddiad anarferol.)

Henaint
(20211027)

Rhwydd gyweth a dry’n giaidd ofidion
I’r galon, a gwylaidd

Ymbellhau’r bryniau, cans briadd
Mae credu lledu’r llwydaidd.

(Mynd i redeg y bore ‘ma - y byd o dan gwmwl mawr llwyd, yn llythrenol parthed Rhuthun, ond yn
fetafforaidd hefyd, a theimlo’n hen.)

18-10
(20211025)

Nwyd daeargryn y byd hirgron - meddwi’n
Maeddu Munster gwirion;

Llu gwyn a du’r Gwalchaidd don
A rhinwedd Myler union.

(Stephen Myler yn cicio 18 pwynt wrth i'r Gweilch faeddu Munster am y tro cyntaf ers oesoedd!)

Blodeua!
(20211023)

Hen ŵr coeth o’r ‘Merica - fel cwrel,
Yn dawel blodeua;

Gwep rhyfedd ar ddiwedd ha’
Ydyw heulwen y dêlia.

(Dêlia’n blodeuo’n y border bach o’r diwedd!)

007
(20211022)

Carodd, diweddodd ei waith - daeth i ben
Heb orffen yn berffaith

Ag aberth magai obaith:
Rhywfodd syrthiodd dim dim saith.

(James Bond yn marw! Ofnadw!)

410ppm
(20211020)

Rheidrwydd eu celwydd creu cawdd o gynen
Am begynnau hydawdd;

Creu straeon â’u hacio’n hawdd:
Cynsail i hacio hinsawdd.

(Rhaglen wych ar BBC1 nos Lun am hacio Prifysgol East Anglia a gwaith ymchwil yr Athro Phil
Jones ar newid hinsawdd tua 12 mlynedd yn ôl; yntau’n cael ei gyhuddo - ar gam wrth gwrs - o
greu canlyniadau ffug er mwyn dangos fod newid hinsawdd yn digwydd. Newyddiadurwyr a

gwleidyddion dylsai fod yn gwybod gwell yn credu’r hacwyr a’u twyll nid y gwyddonwyr.
410ppm yw crynodiad CO2 yn yr atmosffer heddiw. Y rhif cyfatebol haner can mlynedd yn ôl oedd

310ppm.)

Sŵn
(20211018)

Bore oer yn sŵn y brain difyfyr
Eu llafur a’u llefain;

Twrw crawcian meddw main,
Dyma arswyd amhersain!

(Y brain yn mynd yn boncyrs mewn coeden yn y parc wrth fynd i redeg fore Sul.)

Trachwant
(20211018)

Daw dyddiau’n llawn dedwyddwch o foli
Cyfalaf fel salwch?

Crefu mwy mwy mwy trwy’r trwch
Rhin y gwir ariangarwch.

(Gwylio’r gwobrau EarthShot neithiwr; mor hawdd gweld mae trachwant cyfalafol yw craidd ein
problemau i gyd. Rhaid newid cyfalafiaeth os am achub y blaned.)

GwageddAcYmlidGwynt
(20211017)

Croniclo, ‘rol gwylio’n gwaeledd yw gwaith
Y Pregethwr rhyfedd;

Siwrnai mud drwy’r byd i’r bedd
Yw’r cyfan; egwan wagedd.

(Darllen Llyfr Y Pregethwr.)

PenMynydd
(20211016)

Braf yw cwrdd â’r ffurfafen - uwch y llwyd,
Uwch anwyd a chynen;

Gweld y gwir yn glir, yn glên
Fel dŵr o fol y Daren.

(Dringo i ben mynydd y Daren Wyddon, dŵr y nentydd yn gloywi, a’r byd yn ei le.)

Cais
(20211016)

Eliadau’r rhai ffaeledig - bywydau
Yn bodio’r briwedig;

Dan gur eu dolur a’i dig,
Eu rhaid bod mor garedig?

(Gweld arwydd ar lwybr y mynydd yn gofyn wrth bobl i “fod mor garedig” â chadw’r ci ar denyn. A
meddwl.)

Hun
(20211016)

Diwedd dydd a’r llonydd llwyr - rhodd affwys
Ar ddiffodd y pabwyr

Try swn yn seintwar synwyr
Ac oedi’r rhod gyda’r hwyr.

(Eistedd ar y stepyn drws yn GG cyn mynd i’r gwely neithiwr.)

REF
(20211015)

O wirfodd, pwyso’n arfaith - barnu dwys
Dros gynwys a gweniaith;

Mesur gwerth a moesau’r gwaith,
Uffern clorianu effaith.

(Darllen erthyglau ac astudiaethau “effaith” o wahanol brifysgolion.)

LG
(20211013)

Gau eilunod drwy rhaglenu rhwydwaith
Heb ridyll, i’n pylu;

Eon loes lloerenau lu,
Chwŷd o lid uwch-deledu.

(Teledu clyfar newydd yn GG yn wych, ond safon y rhagleni ddim gystal!)

HeulwenBraf
(20211010)

O’r ffiol awyrol eirian yn fêl
I droi’r foel yn arian;

Dwrhau mae ffrydiau’r huan
Ei laeth fel maeth dros bob man.

(Heulwen braf y bore ‘ma, a’r moelydd yn eu gogoniant. Paham nad yw “braf” yn treiglo tybed?)

TroedYLeinSychuDillad
(20211010)

Afrwym tan trwsio’r difrod - asio maen
‘Da sement sydd orfod;

Os taw gwerth o nerth yw’r nôd,
Rhaid dewis gorau’r tywod!

(Diolch a A&M am fenthyg tywod i wneud concrid.)

OAbergwyngregyn
(20211007)

Y Drum fel burum, a’r Berau - nefoedd
Anafon a'i ffrydiau;

Banog dras y Foel Fras frau,
Cewri nadd y Carneddau.



(Cerdded o Abergwyngregyn, lan i’r dwyrain a thu cefn i’r rhaeadrau i’r Drum, Moel Fras, Carnedd
Gwenllian, Bera bach a nôl lawr i’r rhaeadrau.)

Křest
(2021102)

Llawnwir fel meini’r mynydd yw defod
Dyfan y mab ufudd;

Rhanu’r wawr a thori'n rhydd
Bydd cyw daw’n fyw drwy fedydd.

(Bedydd Dyfs yfory. Křest yw bedydd yn Tsieceg.)

Paradwys
(20211002)

Hwn yw hanfod fy ngwynfa - yn deulu,
Yn dalwrn, yn fara;

Yn undod oes ffrindiau da
Ac aelwyd yn nghol Gwalia.

(Rhedeg, a’r byd yn ei le!)

Duha
(20211002)

Cawod a haul, brig hudolus bywyd
I’r bwa twyllodrus;

Lluniaidd dro dros fro ar frys
Yw gwynfe lliwiog enfys.

(Enfys i’w gweld a’i chynffonau wrth Scott House a Carchar Rh. ar ddau fore’n olynol wythnos
diwethaf, wrth fynd i redeg. “Duha” yw’r Tsieceg am enfys.)

OmegaFP
(20210928)

Drwy rhifo mynd i’r af’el â mesur
Maes yr haprwydd dirgel;

Damcan llawn, uniawn anel,
Cywir yw nod rhod Borel!

(Ceisio dysgu “damcaniaeth mesur”, yn cynig dehongliad mwy cynhwysfawr o debygolrwydd, yn
iawn!)

Golau’rBore
(20210926)

Lloeren y bore’n creu bwriad nwydus,
Gofodol ysgogiad;

Gorau gyrch llewyrch lleuad
Hynaws lawn, urddas dros wlad.

(Y lleuad yn hyfryd y bore ‘ma tua 9yb wrth fynd i redeg.)

1-0
(20210926)

Chwarae cloi, Jacs yn joio - dros ei ffawd,
Huddersfield yn brwydro;
Wedi pwysau oed pasio

Ysgwyd y rhwyd mae Piroe!

(Y Swans yn enill gartre am y tro cynta’n y tymor newydd!)

Hydref
(20210925)

Ag awch fe ffrwytha’r gochen llun gwin, llên
Gwên Llangwm, ac awen

O faeth pridd yn gyfoeth pren
Rhyfeddol, criafolen.

(Mynd am wâc i ben Foel Goch ger Llangwm, â golygfeydd hyfryd i bob cyfeiriad!)

Voronoi
(20210925)

Rhesymeg drwy fynegiad - gwawr gynes
Bo anwes esboniad

Rhyfedd rhinwedd ymraniad
Ac undod hynod ei had.

(Yr erthygl ystadegol yn cael ei derbyn i'w chyhoeddi, diolch i E a R a sawl un arall!)

Tocsic
(20210918)

Eneth glên â gwên fel gwanwyn, clemau
A’m clyma’n ei chadwyn;
Penfelen fel sen ei swyn

A’i llên, ei gwên fel gwenwyn.

(Pen llawn caneuon Britney! Meddwl am fideo “Tocsic” (-; )

Cân
(20210918)

Encil a huan er clywed alaw’r
Hen eli i'm gwared;

Oes melysach, dwysach, dwed
Na geiriau llên y gored?

(Cynghanedd y gored i gallio’r gwirionaf.)

LawrYrArdd
(20210918)

Yn celu mae’r blastlys, coeliwch - urddas
Yr ardd yn troi’n flerwch!

Ewch heno! Ewch a chwynwch
Draw lle mae’r dant-y-llew’n drwch.

(Cymoni’r ardd neithiwr.)

Gwawr
(20210917)

Peri gwefr pob bore gwyn - pob bore
‘R hen arfer yn erfyn

Persawr gwawr sy’n gwasgaru’n
Eli’r fro, daw haul ar fryn?

(Yr haul yr crypad dros mynydd y Daren wrth i fi fynd i redeg y bore ‘ma, a sticyrs YesCymru yn
GG!)

PobTro
(20210917)

Pelydra, lleda’r llwydo o’r dirgel,
Ac angel yn gwingo;

Gwaith araf gaeaf gwywo,
Anghyfan cwys tranc pob tro.

(Darllen am Britney Spears a gwrando ar y gân “Everytime” am y tro cyntaf ers blynyddoedd mawr
- gwych.)

YrHenReilffordd
(20210916)

I for melysaf aeron - i wynfyd
Diwyd perlau duon;

Twyni llwyni’r mwyar llon,
Naws y gwin, Ynysgeinion.

(Yn GG, a’r mwyar ym mhobman!)

YrHydref
(20210915)

Bore hud, dim byd uwchben - ‘run huan,
‘Run awel nac wybren;

Byd gwylaidd â’i lwydaidd len
Yn ôl yn nhymor niwlen.

(Bore cyntaf o niwl am wn i ers ddiwedd haf.)

CR7
(20210912)

Ias y gorau’n llawn sgorio’n Old Trafford,
Golud triphwynt eto;
Ysfa’r dyrfa, codi’r tô

Ei ran o weld Ronaldo.

(Anodd gwadu doniau Cristiano Ronaldo. Dwy gôl yn ei gêm gyntaf yn ôl yn ManU.)

Gweld
(20210911)

Twrw mewn cwlwm nacâd yw diawlio
Rheidiolaeth mewn bwriad;

Egor, goleuor i’r wlad
Aceri rhydd cyrhaeddiad.

(Meddwl eto am y ffilm “Arrival”, a’r creaduriaid o’r gofod yn esbonio i Amy Adams fod taith pob
bywyd yn hysbys ymlaen llaw, a bod gymaint o werth - a rheidrwydd - i’w cherdded gystal â

phosib yng ngoleuni’r gwybodaeth ag mewn anwybodaeth. Mae’r stori wreiddiol “Story of your
life” gan Ted Chiang yn llawn gwyddoniaeth dda!!!)

Emma
(20210911)

‘R’anwyl, noder ei henw - a’i doniau
Am denis a sylw!

Rhamant, lloniant ar fy llw
Yw cynydd Raducanu.

(Am stori yn y tenis!)

MSCE
(20210910)

Yn dònau aml-newidynol, antur
Gwyntoedd storm ofodol,

Er medi’r strwythr amodol:
Cip gaf ar eithaf yn ôl.

(Gweithio ar fodel MSCE: multivariate spatial conditional extremes (= eithafon amodol gofodol
aml-newidynol !!) ar gyfer tònau a gwyntoedd mewn storm forol.)

Glendid
(20210909)

Mawl i allbwn cymylyn, i luniaeth
Tirlenwa’n ddiderfyn,
I fawredd pob diferyn

Distaw alaw’r gwlaw’n y glyn.

(Dyddodiad o’r diwedd!)

RSS
(20210908)

Defod gwobrwyo’r dyfal â gwiw glod
Gan Gae Glas yn fformal;
‘Fallai doeth sefyll yn dal
A ‘madael gyda medal?

(Derbyn gwobr “Greenfield Industrial Medal” gan y Gymdeithas Ystadegol Frenhinol mewn
cynhadledd ‘ddoe.)

CariadCudd
(20210904)

Fel cryd gafael cariadon trachwantus
Melys yr ymylon;

Gorfeiddfar boddant ‘da’r don:
Nod arwyr cadw’n dirion.

(Gwylio ffilm neithiwr am gariad cudd o bell aeth yn sur.)

FratolishHiangPerpetshki
(20210901)

Fel hiraeth am gyflyriad i ddilyn
Ar ddydd olaf gwagiad

Y gwyll, drwy ridyll sarhad:
Cnwd amnest yw’r condemniad.

(Cael copi o’r Dydd Olaf gan R.)

MoelYWaun
(20210829)

Para oes mae eiliad prin ymweliad
Â’r moelydd a’u heddrin;

Gwleddog graidd yr hafaidd hin,
Saig dethol cysgod eithin.

Mwy?
(20210828)

Nodiant anesboniadwy yn ganllaw
I gynllun nid mympwy;
Ôl hudwch anweladwy,

Sut rym uwch rhydd ystyr mwy?

(Gwylio ffilm “Clara” neithiwr.)

YWal
(20210826)

Hagr acw yw’r wal greciog  - od ei ol
Adeiledd unochrog;

Twr o gerydd tra gwyrog,
Yn ôl ei greddf â’r wal grog.

(Y wal rhwng Rh. a H. yn malu o acos y goeden.)

MwyarArwel
(20210825)

Llechu fel perlau llachar ym morio’r
Mieri ar wasgar;

Llwyni’n don ag aeron gwâr
O rym hywen, du’r mwyar!

(Dwyn mwyar duon o’r llwyni ar waelod gardd A!)

ArYSilff
(20210822)

Yn bwyllog, af yn bellach - hen foddion
I feddwl yn gliriach

Egwyl unig p’nawn glanach
Yn rhydd yn yr awyr iach.

(Teimlo’n anhwylus, ond mynd am wac i ben y Sliff. Chwerth chweil.)

BlasBrynteg
(20210822)

Prydydd yw’r cogydd i’r ceg ym mwyty
Sos t’mato a garlleg,

Nân-a cyw tica Brynteg:
I’n chwenych ni bydd ‘chwaneg!

(Bwyty Indiaidd ger Benllech.)

Baban
(20210815)

Oenig o gariad union - dyn newydd
Diniwed a chyson;

Cyffur pur taeru’r tirion
Â’i fyd, a’i fryd ar y fron.

(K yn bwydo D yng nghanol nos.)

Nawr?
(20210815)

Diwedd clo a’r cwato caeth - hwn yw haf
Anghofio amheuaeth?
Naid dehori anturiaeth

Ffoi’r gangell, er gwell er gwaeth.

(Joio’n y môr ym Menllech ‘ddoe.)

Ty’nYGongl
(20210814)

Caf heulwen hafn cyfeilwy - yn nhonig
Bendigedig adwy

Fy ngodech ym Menllech mwy
Er ranu grawn Goronwy.

(Ar y beic am ychydig y bore ‘ma i lacio'r cyhyrau, a mynd heibio i Neuadd Goffa GO.)

DwyOlwyn
(20210814)

Awn i’w wyneb heb odech - er curo’r
Corwynt, mawr yr ymdrech;

Drwy’r chwythu brwd, rhwd a rhech,
Yn wanllyd erbyn Benllech!

(Seiclo gyda T o Rh i F a’r gwynt yn ein gwynebau POB CAM!)

CwmHir
(20210808)

Gwau cwlwm i gwm y gwir - i lanerch
Goleuni, cysegrdir;

Cip o’r dirgel a welir
Yn y man, yng ngwawl Cwm Hir.

(Mynd o Lanwrtyd i Abaty Cwm Hir, ac wedyn i Fwlch Y Sarnau a dros y mynydd i’r Drenewydd.)

Alltygrug
(20210807)

Pen mynydd llonydd â’m llên yn glyd
Er y gwlaw; daw’r awen

O’r uchod ‘da’r gawod : gwên
Un dewr ger Penydaren.

(Mynd ar y beic o gylch mynydd Alltygrug ar hewl y Patsis, i Gwm Nant Lleuci a Phenydaren, lawr i
Gwmdu, Ynysmeudwy, sgwâr Pontardawe a nôl ar hyd yr afon. Nefoedd yn y gwlaw!)

LleidrLlawenydd
(20210804)

Nid celi nod cywilydd - cam herio,
Cymharu â’n gilydd;

Ein digon yw ffynon ffydd,
Â'n lluniaeth yw llawenydd.

(Gwrando ar ganeuon Sarah Kroger, a sgwrs lle mae'n dyfynu “comparison is the thief of joy”.)

YMôr
(20210803)

Egwyl ar be fy nigon - hoe melys
Ym mae Ceredigion;

Rhyged yw glan yr eigion:
Llun o haf yw llyn Llanon.

RheolwrNewydd
(20210802)

Pwy yw’r hòg â’r doniau prin? Her yw hel
Rheolwr sy’n ddewin;

O’n hurtwch, dewis Martin
Mewn ffydd, arweinydd â rhin.

(Y Swans â rheolwr newydd.)

YBwthyn
(20210801)

Gwir, beth nad oes i’w garu? Digymar
Pen talar i’r teulu

Yw encil nef, cartref cu:
Yn wyn ei fyd, “Hen Feudy”.

(Mynd heibio i fwthyn bach del wrth ymyl y ffordd ar y beic nos Wener.)

AWJ
(20210727)

Hynwyf er y clwyf yw’r clo - daeth awr cawr
Concwerodd ei drallod;

Drudwerth yw nerth cyrraedd nod:
Alun Wyn byw, llyw llewod!

(AWJ yn gwneud yn wyrthiol gan ystyried iddo ddatgymalu ei ysgwydd mis yn ôl.)

ArwainYSwans
(20210725)

Rhaid oedd chwarae â hyder - ond esgyn
Aeth yn dasg a haner;

Bron cipio bu rhan Cooper;
Ymdrechodd, hawliodd yr her.

(Y Swans yn newid rheolwr. Eto.)

Neli
(20210719)

Diwedd llym i rym rhamant - â llwydni’n
Gyni nid gogoniant;

Yn weddill ar ei flwyddiant,
Hoelen â phen eliffant.

(Yr eliffant yng ngardd A. wedi difa.)

YDonOlfa?
(20210718)

Bwriad cyfrifiad clwyf rhyfedd - llacio
Er gwylio twf gwaeledd:

Cynllun drud o’r byd i’r bedd
Am anog ein himiwnedd.

(Mae llywodraeth Lloegr yn chwarae gêm beryglus dros ben, mewn lled-anwybodaeth:
https://www.theguardian.com/theobserver/commentisfree/2021/jul/17/what-will-happen-in-the-thi

rd-coronavirus-wave?CMP=Share_iOSApp_Other)

2100
(20210717)

Peithau, tanau i bob tu - cof arswyd
Wrth i Glwyd galedu;

Cof ing cronfa’n cyfangu:
… ‘Mond pryder sychder bu’r su.

(Tanau mawr yn yr UD, a’r Clwyd bron yn sych mewn manau wrth redeg y bore ‘ma. Meddwl am
wyliau yn Sbaen yn ddiweddar ag afonydd cyfan yn hollol sych.)

FfwrnaisAwen
(20210717)

Yma mae burum grym gras, apêl hud
Cwpledi’r hen farddas

Fel y dur, sain pur pwrpas
Clywir yn glir yn y glas.

(Diwrnod bendigedig! Mynd i redeg ac am wâc!)

“FreedomDay”
(20210717)

Aflan dyn gwan a’i gynen: yn awdlau
O rwdlan ei ffuglen

Clywi floedd bydoedd uwchben
A chri eli eu heulwen?

(Meddwl am y ffyliaid yn Llundain a’u “freedom day” digywilydd, tra’n mwynhau’r ser neithiwr a’r
heulwen braf heddi’!)

MinYDon



(20210703-10)

Chwarae’n rydd, neu’n llonydd, llon - sail blwyddwyl
Yw’r egwyl ‘da’r eigion;

Yn unfryd, dewis Penfro’n
Oasis, dewis y don!

Urddas llifeiriol gerddor, yn llafar
Y llŷr daw fy nghyngor;

Alaw hedd llanwol wyddor,
Cysur yw murmur y môr.

Talwrn teulu, llety llog - cynefin
Prin yw’n hencil prenog;
Ter o fan yw’n Tir na nOg

A’i fynwes garafanog.

Bore tawel, awel iach - hiraethwn
Am draethell a chilfach;
Cyffro rhodio min yr ach,

Gorffen ym Mhen at Mynach.

Taw diffrawd bryn a dyffryn - ac esgair
O gysgod rhyw benrhyn,

Amlin cudd dros lonydd lyn
Rhana sir Ynys Weryn.

Ym mwrlwm tònau morlun - argoelion
Creigwely ac ewyn;

Rhiniog air ‘da’r marian gwyn
A rhigwm clebr y cregyn.

Cartref i syrcas glasoed - cil arddun
Fel nefyn i nwyfoed;

Argae atgofion gyrgoed:
Drws i dras, Saunders a’i droed.

Bore, p’nawn, mae’n iawn cael mwynhau sisial
Saeson ar eu gwyliau;

Ond yn adru’r brefu brau,
Sain Usyllt, hon sy’n eisiau.

Osglem uwch eigion disglair - wrth angor
Mae’r osgor ffurf esgair;
Llwyfan tu draw i'r llifair:
Acw'n serw Ynys Wair.

Aneirif bethau difyr efo’r dŵr,
Arfordirol lwybyr;

Rhanu sbec ar Ynys Bŷr
A mudiant badau modur.

Y gamp dal y rhwyf heb gwympo - ond rhaid
I’th draed peidio llithro!

Gwrthiad slic a thric a thro
Yw barddas padl-byrddio!

Daf yn ôl i gôl gweilgi - a lloniant
Y llanw ar godi,

Ac antur llafur y lli
Yn gynwrf dros glogwyni.

Cyfle i hel gorwelion - cornel cel
Bu’n fêl heb ofalon;

Teg afael llif atgofion:
Gweld yn glir o dir y don.

DrosYMôr
(29210707)

Osglem uwch eigion disglair - wrth angor
Mae’r osgor ffurf esgair;
Llwyfan tu draw i'r llifair:
Acw'n serw Ynys Wair.

(Cerdded ar hyd yr arfordir ger Stagbwll / Stackpole, a gweld Ynys Wair / Lundy o bell. Roeddwn i’n
arfer gwylio golau goleudy’r Ynys Wair pan ar fy ngwyliau yn blentyn yn Westwood Ho!)

Llanusyllt
(20210707)

Cartref i syrcas glasoed - cil arddun
Fel nefyn i nwyfoed;

Argae atgofion gyrgoed:
Drws i dras, Saunders a’i droed.

Bore, p’nawn, mae’n iawn cael mwynhau sisial
Saeson ar eu gwyliau;

Ond yn adru’r brefu brau,
Sain Usyllt, hon sy’n eisiau.

(Darllen am Saundersfoot a deall - diolch R, siwr o fod - mai Llanusyllt yw’r enw gwreiddiol. A
meddwl am y gêm heno:

https://www.thenational.wales/news/19424969.supporting-england-euro-2020-dim-diolch/ ac
effeithiau cyflyru.)

Penllanw
(20210706)

Ym mwrlwm tònau morlun - argoelion
Creigwely ac ewyn;

Rhanu gair ‘da’r marian gwyn
A rhigwm clebr y cregyn.

GweldOBell
(20210706)

Taw diffrawd bryn a dyffryn - ac esgair
O gysgod rhyw benrhyn,

Amlin cudd dros lonydd lyn
Rhana sir Ynys Weryn.

(Gweld Ynys Weryn / Worm’s Head ar y gorwel.)

GwraigAMamYngNghyfraith
(20210705)

The was a dictator called Jana,
My God, a meticulous planner,

After long-winded searches for boring old churches,
The Catholic clergy should ban her!

There was a mechanic called Jana,
Who slipped on an oily banana;

She did a back flip, then loosened her grip,
And knocked out my teeth with her spanner!

(Gan Ph a Ch., â chaniatâd J.)

PenYMynach
(20210705)

Bore tawel, awel iach - hiraethwn
Am draethell a chilfach;
Cyffro rhodio min yr ach,

Gorffen ym Mhen at Mynach.

CwmGwennol
(20210704)

Talwrn teulu, llety llog - cynefin
Prin yw’n hencil prenog;
Ter o fan yw’n Tir na nOg

A’i fynwes garafanog.

GerYLli
(20210704)

Urddas llifeiriol gerddor, yn llafar
Y llŷr daw fy nghyngor;

Alaw hedd llanwol wyddor,
Cysur yw murmur y môr.

Gwerddon
(20210703)

Chwarae’n rydd, neu’n llonydd, llon - sail blwyddwyl
Yw’r egwyl ‘da’r eigion;

Yn unfryd, dewis Penfro’n
Oasis, dewis y don!

(Mynd ar ein holidêz!)

ČechyČechyDoToho
(20210702)

Criw ifanc yn dát branky - er cipio
Â’r kopy, hlavičky

Haf anwylaf červený
O wisgo’r lliwiau Český!!!

(Y tîm Tsiec yn gwneud yn dda yn yr Euros!)

AWJ
(20210627)

Cofnod datod cymal tyn - rhu trallod
O Lewod heb lywyn;

Rhydd ysgwydd parai’i ddisgyn:
Du bu ‘nafu Alun Wyn.

(Alun Wyn a Tipuric ma’s o daith y Llewod.)

0-4
(20210628)

I ddawn rhaid gwneud adduned - rheol camp,
Ar ôl cwymp, amgyffred

Taw o’r lleddf daw greddf yn gred,
Cynig gwell mae cwyn colled.

(Cymru yn cael whadad ‘ddoe, ond tim ifanc wedi gwneud yn wych i gyraedd mor uchel.)

Lleu
(20210624)

Ei dawn yw goleuo dynion â’i llên,
Gwên o dònau gwynion;

Arllwysiad o leuad lon
Yn tori dros y tirion.

(Lleuad hyfryd neithiwr eto.)

Alban
(20210622)

Tywyllwch buraf mwynaf min â gwawl
Golau anghyffredin

Un lloerog â’i grwydrog rin
Yn nofio Alban Hefin.

(Y lleuad yn fendigedig neithiwr.)

YCysgwr
(202100621)

Yn yr hwyr mae ar wahân - rhyfeddod
Hynod defod Dyfan;
O lefain fel ar lwyfan

Tan egwyl hedd crotyn glân.

(Bydd gan D. lais canu da.)

Bodlondeb
(20210620)

Hel lluniaeth cornel llonydd - wedi gwaith,
Wedi gwên ‘da’n gilydd;
Haner awr i dori’n rhydd

Am anadl ar ben mynydd!

(Mynd am wac i ben y Daren Wyddon wedi gwaith yr wythnos a hwyl y penwythnos, a ChDK
mewn priodas ym Mhenllergaer.)

Salm19
(20210620)

Arall yw deall nos a dydd - nofwyr
Y nefoedd yw’n prydydd;

Gwir y cwbl o’u geiriau cudd,
Anfarwol eu lleferydd.

TwrciRhôst
(20210620)

O Gareth, pelau’n gwyro i Gonor
Ac Aaron gael sgorio!
Cael y wib i dwll y clo:

Uwch, uwch mae Cymru’ awchio!

(Cymru’n maeddu Twrci wythnos diwethaf.)

Rhufain
(20210619)

Eto ein bwriad yw atal cewri
Rhag cyrraedd potensial;
Erlyn y gelyn mewn gwâl,
Rhwydo’n erbyn yr Eidal.

(Cymru yn erbyn yr Eidal.)

Dwrhau
(20210614)

Rhaid mynd o blaid y blodau apeliant
Tra’n pylu ‘da’r llysiau

Poeth, poeth fel cacti’r paethau ...
Cyn daw rywun i’w dwrhau!

(Yn dwym ofnadwy dydd Sul tra’n dwrhau tŷ gwydr R&E.)

CwanteiliauEithafol
(20210613)

Cryd o lid creu adeiladau morol
Ym mêr gwrthdrawiadau
Grym aflun y brigyn brau:

Caniad diawl y cwanteiliau!

I’r afael â chyfrifiad â reol
Amrywiant ein bwriad;

Buddug wawr ‘rôl Bayesaidd gâd:
Chwalwn werthoedd dychweliad!

(Trafodaeth danllyd yn y gwaith am sut orau i amcangyfrif gwerthoedd dychweliad, neu a'i gwell
cael gwared â nhw!)

YrAwrFawr(Eto)
(20210612)

Yn y crys rhaid canu croch - anogwch
Â’ch neges rhag doloch
Am enyd fel y mynoch

Er gloywi’r cwmni mewn coch!

(Euros2020/21 yn dechrau. Cymru a’r Swisdir y prynhawn ‘ma.)

YNefoeddSy’nDatgan
(20210612)

Addewid lân yw’r nefoedd dlos - hafod
Rhyfedd i arddangos

Ei eiriau yn oriau’r nos
A’i wenau’n dyddiau diddos.

(Salm 19 : Nid oes iaith na geiriau ganddynt, ni chlywir eu llais; eto fe â eu sain allan drwy'r holl
ddaear a'u lleferydd hyd eithafoedd byd.)

Bathymetreg
(20210612)

Yn llon â llyw y llinell hir - border
Rownd y byd a geisir;

Da gŵys amlinelliad gwir
Hirdaith ar hyd arfordir.

(Meddwl ‘da T. ffordd i amcangyfrir llinellau dyfnderoedd y môr am y byd cyfan yn agos i'r arfordir,
er mwyn eu cymharu’n deg.)

YnysoeddYMoelrhoniaid
(20210607)

Hen gaer o greigiau geirwon - lle tonau
Gwylltineb yr eigion;

Ym mêr naturioldeb Môn
Mae olrhain creigiau’r moelron.

(Cerdded ger Ynysoedd y Moelrhiniaid gyda Ch, D, J, K a T.)

FelGlaswelltyn
(20210606)

Y fflam sy’n gloywi’n camau o dristwch
Tywyllwch a’i wallau

Yn ryfedd awr ufuddhau:
Awn i galon y golau.

I galon y dirgelwch er ildio’n
Meidroldeb i’r duwch;

Sylwedd anwel dawelwch
Yfory, ‘ddoe’r lloer yw’n llwch.

(Mae’r cyfan oll yn hollol anhygoel, a ninau’n byw mewn trwmgwsg yn poeni am fanion dibwys.)

BlodauMenyn
(20210531)

Eurdde uwch afael barddor a wena
Pob gwanwyn yw’ch gwyngor;
Eich clas, syml dras yn drysor

Try Rhuthun yn felyn fôr!

(Blodau menyn yn anhygoel o bert ar y comin y bore ‘ma.)

GwrthrychauHedfanolAnadnabyddadwy?
(20210529)

Rhyfedd, dwed, caled yw coelio yn awr
Anaearol daro

A’r pwn i’r hwn a’i welo,
Ai ffaith ydyw U.F.O?

(Gwylio rhaglen am beilotiaid yn awyrlu’r U.D. yn tystio eu bod i gyd wedi gweld yr un U.F.O. ar yr
un pryd, â thystiolaeth data radar / synhwyro is-goch yn ogystal. Rhyfedd.)

Dyrchafiad?
(20210529)

Yfant o gwpan afiaith - o rywle
Mae’r Elyrch dan effaith
Adnabod bod ‘na obaith

Nefoedd wedi’r misoedd maith!

(Y Swans yn chwarae am ddyrchafiad y prynhawn ‘ma.)

Woke
(20210528)

O gydio mewn llygedyn o obaith,
Adnabod ein cyd-ddyn;

Cael nerth, gweld gwerth drwy’r gwrthun,
Rhodd hael cael bod ar ddihun!

(Y gair “woke” fel petai'n ymddangos ym mhobman yr wythnos ‘ma!)

YWaun
(20210523)

Wyneb aur sydd i bob un - fel nefoedd,
Miloedd o rai melyn;

Tyrfa wiw eu lliw a’u llun,
Am waun o flodau menyn!

(Hen gae peldroed Rhuthun yn felyn eto eleni!)

AtYLan
(20210522)

Hwylio’n ffydd pob dydd ‘da’r dall - yn lloni
‘Da’r llanw’n ddiamwall;

Yn fy nhrai, rhu’r gair o gall,
Nwyd tawel glaniad deall.

Gm1m2/R2
(20210522)

I’r ddaear anela’r nant - rhyfedded,
Difyred lifeiriant;

Ar ei ben â’r dŵr i bant:
Gorchest ym maes disgyrchiant.

(Dŵr gwlaw wedi ffurfio nant yn y cae tu nôl i’r farchnad, ac yn dilyn llwybr “disgyniad serthaf”
perffaith i’r pant ar y gwaelod! Optimeiddiad a haner yn hollol ddiymdrech! Am fyd!)

Jeremeia
(20210522)

Golygon tirion y Tad: oed newydd,
Nid niwed ei fwriad;

O ddryswch, heddwch i’w had
Mewn gair: a-men o gariad.

(“Bwriadau o heddwch, nid niwed, i roi ichwi ddyfodol gobeithiol”.)

ArosMae
(20210517)

Ei chyni gweli a’i gwae - oed dywyll
Erchyll gwlad dan warchae;

I’w gwared, hirged argae
Rheswm uwch, cans Aros Mae!

(Trafod llyfr Gwynfor ‘da R a T dydd Sadwrn, ac E yn dod â phapur newydd cenedlaethol Cymru
“The National” i’r tŷ am y tro cyntaf: https://www.thenational.wales/.)

UnAŴyr
(20210515)

O rywle, agape trylwyr - rhanwyd
Gwirionedd mewn gorffwyr;

Drwy sŵn, drwy sen daw’r synwyr:
Yn y tân ond Duw a ŵyr.

(Gwrando ar ForKing&Country, a’r geiriau “mae ‘na’r fath o gariad”: https://youtu.be/LZ3mtJRLZeY)

Cymoni
(20210513)

Drys i’r ffŵl mewn brys fel ffair - cas y gwas
Bod yn gaeth i’r gadair;
Adeg hoe, newid cywair:

Orig wen tori gwair!

(Tywydd da neithiwr!)

GwlawMân
(20210513)

Digymar, er tynfa’r tân - deori
Mae’r dwrach ym mhobman!

Dal awr ‘da’r diliau arian:
Cynes yw mynwes gwlaw mân.

(Rhedeg i Ystradgynlais. Mae rywbeth arbennig iawn am wlaw mân Cwm Tawe!)

Perthyn
(20210512)

Ym myw’r glaw, canfod awen - goleuad
O glywed yr acen:

Addef dinc o’r ddafad wen
A’r dŵr ar lethrau’r Daren.

https://www.thenational.wales/news/19424969.supporting-england-euro-2020-dim-diolch/


(Yn GG, rhedeg yn y glaw, nefoedd!)

Gwenllwyfo
(20210512)

I Fôn er cynefino â golwg
Eilian a Gwenllwyfo,

Llonydd draeth a lluniaidd dro
Yr eithin yn adrithio.

(Cerdded gyda T. o Amlwch ar hyd yr arfordir i Fenllech dydd Sadwrn, â dim gwlaw!!)

YnYMôr
(20210512)

Y gorau o ‘nglemau gwirion, yn nyts
Mewn wetsiwt afradlon;

Bwrlwm, rhigwm yr eigion,
Llawen wyf yn nwfr Llanon.

(Oifad yn y môr am y tro cyntaf eleni! Bendigedig!!)

Drakeford
(20210509)

Neges i’n calonogi â rhinwedd
SOFRANIAETH ac egni!

Adfywiwyd ein haelwyd ni:
Ein hawl yw’n datganoli!!

(Mark Drakeford y penwythnos hwn: “This really is a moment that the prime minister should seize
to reset relationships across the United Kingdom, for a serious examination of the way in which
we can create the machinery that will allow us to work together in the future. Not an approach
that thinks flying more union jacks at the tops of buildings, but proper, respectful relationships
that recognise that sovereignty is now dispersed across four parliaments in which we choose to
pool it for common purposes. That’s the sort of UK that I think will have the very best chance of

surviving, because it will be a UK where people want to be here, rather than are instructed to be.”)

Dewis
(20210508)

Fy newis, dewis deall - fy newis,
Fy Nuw a’i air diwall,

A’m mraint. Cymaint mwy call
Yw’n Iôr na’r un rhin arall.

Clywed
(20210503)

Tynnu gwên mae llên ein llunydd - clywi,
Llenwi â llawenydd

Alaw Duw fel golau dydd
I’n galw at ein gilydd.

Fe glywaf o’i ystafell - cynig gras
Cân y croeso nepell;
Ias diwyg anystywell:

Clywaf hwn a gwn fod gwell.

Ynof Dduw, o’r nefoedd wen! yn wallgo’
Gyfeillgar ei acen

A’i lyw, rhyfeddol awen:
Mae hwn wedi fflwndro ‘mhen!

ArGoll
(20210502)

Diog o lid y gweladwy - deall
Yn dywyll drwy gymwy;

Gwael pob anheddog eilwy
Byth am weld bod rhywbeth mwy.

(Gwylio ffilm am yr Amish.)

Llawenydd
(20210501)

Fe yw undeb cyfandod - rhith a hud
Anhraethiedig gymod:

Drwy faddau daw rhyfeddod;
Gad e ‘fynd, a ‘gei di fod.

(JohnnySwim: “This is the best thing ever.”)

MaeYnAmlwg
(20210428)

Clyw, rŷn ni’n fyw am ei fod. Duw yw awch, rheidrwydd y dechrau. Fe yw bri sŵ ffiseg. Ei fodd bu’r
Glec Fawr.

Hynotaf yw deddfau ei natur. Daear a nef, o’i gariad ef y dônt. O’i logos, ein hesblygiad; ei grap fel
map ym mhopeth. Rhoddodd wareiddiad.

Drwy ei nerth, dwi o werth, dwi’n wyrthiol.

A rhyfeddod cydnabod ein bod i gyd yn un; rhin pawb o’r un peth; heb amau, gwyrthiau rŷn ni
‘gyd; diferion o’r un afon hefyd.

Ein credo, caru pob creadur; a neges pob planhigyn; llwybr ei swyn, gwefr holl bresenol.

Gwerth dyn yw gweld gwyrthiau Duw.

Gwaith celfydd ei fysedd, nid mawredd drwy ymyryd. Achau rhyw undeb a chywreindod; nid
niwed a newyn. Dawn nid dinistr. Moes nid mellt. Duw têr nid iâwê taran. A diddig addewidion

cyd-ddigwyddiadau.

Baich yw pob hen bechod, anochel yw’n pechu. Ond ein bodd, ein modd yw maddau. A naturiol
yw, gofyn i Dduw am faddeuant. Rhanu geiryn, tra'n rhoi o’n gorau; a gwylio rhag ceisio'n rhy
galed. Gwirioni bod o ddaioni i ddynion; a thirioni ni’n hunain; i’r hunain sydd orau ohonom.

Gyfeillion llon, rŷn ni’n fwy na digon da.

Gweld y byd â llygaid cyd-ddyn; bod yn was i ras yr Iesu; marwodd ac atgyfododd o’i fedd. Yn ol
ethos Luther; ac angor cyngor Kant; cofio’n feunyddiol mai hudol yw cymodi!

Yn gynes yn fy mynwes, golau mewnol; Duw mewn dyn, fel un rŷn ni ‘nawr. Duw yw deall; a’i air
yw fflam cariad.

DewisCredu
(20210423)

Llunydd llawenydd i’m llyw, â’i neges
Anhygoel, unigryw;

Adwy mewn storom ydyw:
Da ‘di cymodi â Duw.

Fe yw undeb cyfandod - rhith a hud
Anhraethiedig orfod;

Drwy faddau daw rhyfeddod:
“Gad e ‘fynd, a ‘gei di fod.”

Heol drwy lyn amheuaeth, llusern yw
Gras Duw, gweledigaeth;
Agoriad cariad i’r caeth,

‘Drwy ei gariad, rhagoriaeth.

I’r dŵr er fy mryderon - yn eisiau
Ias y ffrydiau bywion;

Yn llwyr, â’m henaid yn llon
Er oifad yn yr afon.

Mellten llachar a tharan eilaid gwyrth
Gweld y gwir o’r unman;

‘Nawr y Gair yw gwefr y gân:
Cafell y cariad cyfan.

Gwefreiddiol fraint duwiolfryd ei gariad
O’m gwawrio i’m machlud;
Lloni, byw, yw’m lle’n y byd:

A-men i bob un munud.

Codi cyni meddwl cau - rhoi eigion
Y galon i’r golau;

Clir yw gwawr y gwir o’r gau:
Tad, dy gariad yw’r gorau.

(“I guess I don’t know know that; but I just choose to believe; I mean, that’s faith, right?” Mor syml
â hyny. Ffilm “A week away” wedi cael effaith.)

CariadYw’rAteb
(20210423)

Codi cyni meddwl cau - rhoi eigion
Y galon i’r golau;

Clir yw gwawr y gwir o’r gau:
Tad, dy gariad yw’r gorau.

FforddDamascus
(20210422)

Mellten llachar a tharan eilaid gwyrth
Gweld y gwir o’r unman;

‘Nawr y Gair yw gwefr y gân:
Cafell cariad yw’r cyfan.

YNaid
(20210421)

I’r dwr er fy mryderon - yn eisiau
Ias y ffrydiau bywion;

Yn llwyr, â’m  henaid yn llon
Er oifad yn yr afon.

FyLle’nYByd
(20210421)

Gwefreiddiol fraint duwiolfryd ei gariad
O’m gwawrio i’m machlud;
Lloni, byw, yw’m lle’n y byd:

A-men i bob un munud.

(Caneuon gwych “A week away”.)

PerthynasÂDuw
(20210418)

Heol drwy lyn amheuaeth, llusern yw
Gras Duw, gweledigaeth;
Agoriad cariad i’r caeth,

‘Drwy ei gariad, rhagoriaeth.

(“A week away” yn dal i boeni’r meddwl.)

YFfordd
(20210412)

Llunydd llawenydd i’m llyw, â’i neges
Anhygoel, unigryw;

Adwy mewn storom ydyw:
Da ‘di cymodi â Duw.

(Gwylio “A week away” ar Netfix, a B. yn son am gymod â Duw fore Sul.)

BanauSirGâr
(20210409)

Oed yw’r oriau gyda’r eira’n cànu’r
Clogwyni a’i arian;

Âf yno’i ddychwel f’anian:
Llonaf uwch ger Llyn Y Fan.

Aur foddion, rhaid rhyfeddu - fel clychau
Dy dònau i’m denu

Yn dyner o’r dyfnder du
At ewyn gwyn dy ganu.

Hud ddyfriog tan y glogwyn - ar y gwynt
Gair o gân un addfwyn;

Â’r ffrwd yn sibrwd ei swyn,
‘Wnaf aros am y forwyn.

Dwli geiriog chwedlgarwch - argau tras
Yr og trwyth a’i glyfrwch;

Llun yw’r lle, a llên yw’r llwch
O galon yr hen Gilhwch.

Y fan ceisiaf yn fynych - wyneb aur
Ei boch fy chwenych;

Nuddog ael, am fynydd gwych:
Unig, oer, Ban Gyhirych.

Ti sy’n llenwi fy ffiol - wyt luniaeth,
Wyt lonydd tragwyddol;
O ddŵr â thaw byddarol,
Nef fy nef, fe ddof yn ol.

(Gwynt, gwlaw, cyser, eira a heulwen braf! Cerdded o afonig Y Tawe i Lyn Y Fan Fawr, a dros Banau
Sir Gâr i Lyn Y Fan Fach, a nôl adre’n dilyn godre’r banau. Nefoedd.)

Lliwiau’rCwm
(20210407)

Fesul awr, canfas o le - erwau’n aur
Gyda’r nos a’r bore;

Uwch ansawdd yw nawdd y ne’,
Hynod huan glan Tawe.

(Yr heulwen yn fendigedig am ryw ddwy awr yn hwyr yn y prynhawn. )

Llanon
(20210407)

Llidiart o gerig llwydion at lên lli,
Miri’r tònau mawrion;
Aelwyd morol awelon:

Lle neis am hoe yw Llanon.

(Cael mynd lawr i'r De am y tro cyntaf eleni.)

Cred!
(20210405)

Hyd erwau’th genadwri mae’r doethion
A’r purion yn pori;

Trônt dy waith a d’effaith di
Yn angladd o ddehongli!

(Darllen am y Pasg.)

DanGoronogWlithYWawr
(20210404)

Uwch ddeall, ti friallen - nod caled
Yw celu dan colfen;

Haws gweld ol wyrthiol dy wên
O wely yn yr heulwen.

(Y briallu yn eu gogoniant y bore ‘ma.)

YPasg
(20210402)

Llon yw’r meirwon sy’n myned llwybrau’n cau
At angau, eu tynged;

Â’u moes pen croes, fel eu cred
Yn y gŵr daeth i’n gwared.

“Yn awr artaith”, mynai’r hurta’ - a’u nwyd
Lleddfwyd gan y lladdfa;
Anabl wyf â’r gau yn bla:

Celaf hiraeth Calfaria.

Gan ddynion ag ofn gwirionedd - esgus
I’w gosbi heb drosedd;

Mae’r un i’w garu’n gorwedd:
Ond troi mae’r boi yn y bedd!

O flino’r aflawenydd daw’r awen
I drio o’r newydd,

A dyfod y cnawd ufudd
At ryddid uwch trydydd dydd.

(Oes symbyliad gwell dros edrych yn ôl er gael edrych ymlaen na’r Pasg?)

MyndAmDro
(20210330)

Yn don o acenion cynes, o Rhewl
I’r hwyl a blas neges

Arllafar, lliwgar ein lles:
Gwledda ger Lôn Arglwyddes.

(Mynd am dro yn gyfer LêdiBagyts;  A, J, L, R, T a finai - am y cyntaf ers ddiwedd y locdỳwn
diweddara’.)

SulYBlodau
(20210328)

O addef olewyddyn i’r uchod
Er achub ynfytyn;

Heol dethol mab y dyn
I’w loes gefn ebol asyn.

(B. yn sôn am yr asyn y bore ‘ma.)

YouTakeMyBreathAway
(20210327)

Ti wên angyles, d’anwesu yw’m chwaeth;
Â’m chwyth yn diflanu’n
Nhro tirion dy fron, dy fru
Rwy’n edlaes, her anadlu.

(Am ryw reswm, y gân - Top Gun / Berlin nid Queen, ond hono’r wych hefyd - yn mynd rownd a
rownd yn ‘y mhen i drwy’r wythnos!)

UnwaithEto?
(20210323)

Adeg glên ar ol cyfnod clo - ond nid
Yw’n adeg i lacio!

O laesu, esgeuluso:
Daw’r llofrudd y trydydd tro.

(Bron yn anochel y bydd trydedd don yn ol y gwybodusion.)

ByddwchYnFalch
(20210321)

Gwenwch! Teimlasoch begynyn elán
Camp Lawn; byddai’r bechgyn

Wedi concro’r tymor tỳn
Heb law am un trwch blewyn.

(Cymru a Ffrainc yn wych neithiwr.)

Fry
(20210320)

Codi gwnaiff hon ar wahan fel ysbryd,
Un hyfryd yn hofran

Erwau heulog, yr wylan
Rhydd a’i hadenydd ar dân.

(Gwylan yn ‘y ngwylio wrth redeg y bore ‘ma.)

UnwaithEto
(20210319)

I’r clyw daeth si’r adfywio - fel rhigwm,
Mud offrwm y deffro;

Teimlais addug diwyg do
Â beili Duw’n blodeuo.

(Pethau’n gwella yn yr ardd, a llygedyn o olau yn gyffredinol hefyd â’r gwanwyn a’r facsîn yn
gwneud eu gwaith.)

ODiar
(20210315)

Oed petrus byw heb batrwm yn daeog
I duedd a gorthrwm

Anwybodaeth: lluniaeth llwm
Yr oes sy’n gwadu rheswm.

(Gwledydd yn gwrthod facsîn AZ oherwydd anallu bobl i ddeall risg ac ystadegedd. Hwyrach mai
diogrwydd yw’r bai, a ddiffyg ymdrech i feddwl yn glir. Neu dwpdra.)

Hau
(20210314)

Caf ranu un cyfrinach ar ddeor
Y ddaear drwy’r deilach;
Rhanu hwyl gwerinolch

Taith amser y border bach!

(Bywyd yn dod yn ol i’r border bach cyferbyn â’r ty.)

Storom
(20210311)

Alaw’r twrf yn siglo’r ty - hwn yw cri
Y cread yn plygu’n

Aflunaidd ‘da’r oeraidd rhu;
Nid chwaethus, cryd y chwythu!

(Gwynt a haner neithiwr wedi gostegu bellach.)

Gweld
(20210310)

Tawel anel yr union - y doethion
Bendithiant eu cyffion

Fel plant, daw eu llywiant llon
Ar lwybrau golau’r galon.

(Gwylio ffilm yn llawn gobaith neithiwr.)

SerenYCi
(20210309)

Taith degawd-olau wyt ti - golau hwyr
Disgleiriaf i’n lloni;

Dilynwn sglein d’oleuni,
Unig haul Seren Y Ci.

(Seren Y Ci yn gwenu’n llachar y dyddiau ‘ma!)

FfensYSosban
(20210308)

Hoffi ansawdd y ffensio? Mae coflaid
Enaid Strade yno!

Toriad, gwthiad cyn tirio ...
Enyg cais erys mewn co’!

(Adeiladu ffens â help T, E a JG drws nesa’, a physt a sosbeni’r Strade yn eu gogoniant arni!)

RhoiBarn
(20210305)

O gwd adolygiadau - daw cymid
O lid hafaliadau;

Ai doeth fy meirniadaethau?
Heulwen ddaw ‘rol un neu ddau!

(Gorfod darllen llawn cart o erthyglau!)

YGymraeg
(20212027)

Sain eurben a swyn arbaith - cân dyndid
Mewn gofid ac afiaith;

Clorian yr hunan yw’r iaith
Bathwyd ag abwyd gobaith.

(Ein hiaith yw’n ffordd o feddwl; ein cyffion a’n hadenydd.)

YClwyd
(20210227)

O fynydd-ddwr fe’i naddwyd - â gwawl haul
A thinc gwlaw fe’i gloywyd;

Fy nghludfan rhag pob anwyd:
F’encil hoff ger afon Clwyd.

(Rhedeg.)

YGêm
(20210227)

O Fôn a’r Fan, ifyny’n uwch y cewch
Y Cochion yn canu!

Gwawn Dduw, gwawn droi’r Gwyn yn ddu:
Â hyder, camre’r Cymry!!

Glas
(20210227)

O efail haul daw nefol ias lle’r lloer
A lliw’r llyr ar ganfas;

Lliw’r ardd egina ‘marddas:
Anghendid glendid y glas.

(Am fore.)

DiweddGyrfa
(20210225)

A-men pob awr, pob munud - aeth gorau
Gweithgarwch dyn diwyd

Ar goll ‘da’r gorau i gyd:
Anodd faich rhydd afiechyd.

(D. wedi cyraedd pen y daith.)

Gyda f'enaid mae'n dda
(20210222)

(Trosiad o “It is well with my soul” gan Horatio Spafford.)

Pan ddaw heddwch fel afon i liwio’m siwrnai hir,
Neu dristwch fel mordonnog bla;

Ta beth ddaw i’m rhan, rhoddaist sicrwydd i mi
Weld yn glir: gyda f’enaid mae’n dda.

Gyda f’enaid mae’n dda;
Mae yn glir, gyda f’enaid mae’n dda.

Drwy stormydd dieflig ac anawsterau’n haid;
Hwn yw y gred a’m bywha:

Bod Iesu’n arsylwi fy niymadferth daith;
Drwy Ei waed; gyda f’enaid mae’n dda.

Gyda f’enaid mae’n dda;
Drwy Ei waed, gyda f’enaid mae’n dda.

Ond Arglwydd, dy ddewis yw dod i achub dyn;
Y nef nid y bedd a’n rhyddha;

Ar alwad yr angel, ar gyfarch fy Nuw,
Sanctaidd hun; gyda f’enaid mae’n dda.

Gyda f’enaid mae’n dda;
Sanctaidd hun, gyda f’enaid mae’n dda.



O Dduw, brysia’r bore, caf weld dy neges di
Fel heulwen drwy’r niwl a’m glanha;

Â chynwrf yr anthem, â chariad y Gair,
Llenwa fi; gyda f’enaid mae’n dda.

Gyda f’enaid mae’n dda;
Llenwa fi; gyda f’enaid mae’n dda.

(B. yn sôn am yr emyn yn y cwrdd dydd Sul diwethaf.)

Adnewyddiad
(20210221)

Hynod ‘di llwybr plant y llawr - camau ŵyn
Cymuned i’r ceinwawr;

Dyma wyrth y cread mawr
Er herio camre oriawr.

(Y genhedlaeth nesaf yn dod i barhau’r siwrnai.)

YnYGwlaw
(20210220)

Ewch i’r gwlaw sy’n golchi’r glyn, i firi’r
Diferion, ac wedyn

Mwyn yw oedi munudyn
Draw’n y cae ‘da’r oenig gwyn.

(Yn arllwys y gwlaw heddi’ wrth fynd i redeg, a dim llawer o awydd. Ond grêt ar ol dechrau, a
gweld yr ŵyn newydd.)

YTôrîaid
(20210220)

Haint cenfaint y meddwl cau - broliog lu
Yn chwydu pechodau;

Daw’r sant i ddifa’u chwantau
A gwlaw y nef i’w glanhau?

(Llywodraeth o ffyliaid yn Llundain yn creu llanast ar ol llanast.)

Llwybrau
(20210220)

Esgor ar lwybr addysgydd - mae Alys
Am wylio ag awydd
I lygaid seicolegydd:

Doeth bydd astudio’ng Nghaerdydd!

(A. yn cynllunio!)

HSSE
(20210214)

Ai diogel rhoi genedigaeth? Coeliwch,
Mae’r hyrtwch fel artaeth;

Einiog, diwedd beichiogiaeth,
Ond ‘neno’r gwir, gellir gwaeth?

Gweddi
(20210213)

Gwaith gloi i’r Boi yw bywyd - cariad uwch
Yn creu dyn mewn enyd;
Bo a-men i bob munud

Eirian eich baban a’ch byd.

UnBach
(20210214)

Gorchwyl dyfod anwylyd yn gwawrio
O gariad breuddwydlyd;

A mwyn byddo pob munud
Dyfan, y baban, y byd.

MînFfrîPath
(20210213)

Dafnau o’r dirgel â’u helynt - manion
Miniog, rhewllyd ydynt!

Llifa’u cyfaint cymaint cynt
Yn fferol lu rhu’r oerwynt!

(Mynd i redeg i Rewl a bron â sythu!)

Orion
(20210213)

Esgus i ddihuno’r cysgwr yw gwên
O ganwyll gofodwr;
Oriau o olau’r Heliwr

Dirfawl, gwawl eithafol gwr.

(Yr Heliwr yn union gyferbyn â ffenestr y llofft bellach wrth i ni fynd i’r gwely.)

Amynedd
(20210213)

Oes amser cyfath ei bathos? Pa oed,
Pa adeg sydd anos?

Bore nawn fel bore nos,
Mor hir, mor hir pob aros.

(K. yn yr ysbyty yn aros.)

YGareg
(20210212)

Careg hir Cor Y Cewri - o ba le
O ba wlad ei glesni?

Dygnwch yw ei harddwch hi,
Â’i seiliau ym Mhreseli!

(Sôn bod cerig Côr Y Cewri wedi sefyll am 400 yn y Preseli cyn gael eu symud i Loegr.)

Nefoedd
(20210210)

Cynau ias, haul cyn ised ac orig
O eira cyn wyned;

Prydferthwch o lwch ar led
I gelu’r ddaear galed.

(Ffluwchiad a eira a heulwen braf y bore ‘ma.)

Mam
(20210208)

Na’i henw, nid oes glanach - yn ei llais
Mae swyn lles a llinach;

Yn ei chol, hoffus dolach;
Yn ei phryd, bywyd un bach.

(Yr amser yn agoshau!)

Gweld
(20210206)

Edrych i fêr pelydrau anfarwol
Nawdd hudol reiddiadau

Lôn o galon y golau
Gan yr huan sy’n parhau.

Yn ei dân mae bywyd dynion - ei wên
Yw anadl ein meibion;

Grym dihafal dyfal don:
Yn yr haul mae'n gorwelion.

(Heulwen bore ‘ddoe, a mynd i weld bedd G heddiw.)

Croeso’rBore
(20210203)

Argoel o fore myfyrgar - enain
Cain y corws cynar;

Os am olau geiriau gwâr
Digon oed o gân adar.

(Adar yn canu yn y coed ger y parc bach y bore ‘ma.)

66.65.82.65
(20210131)

Gwledd uwchfydol drosglwyddiad - bore gwyn
Bara gwin derbyniad

Neges rhyfedd tonfedd Tad:
Haul digidol Duw geidwad.

(Cymun cyntaf “digidol” Pendref.)

Bodlondeb
(20210131)

I aelwyd nobl y blodyn iach, uwch awch
Teulu’r chwyn a’u crintach;
I gol hynawf un glanach:

I fyd y lili wen fach.

(Eirlysiau’n yr ardd yn hapus eu byd! A meddwl am fywyd dyn.)

Adnewyddiad
(20210129)

Rhesed o goesau prysur - gwenau hoen,
Gwanwynol eu natur;
Defod melynion difyr

Yw’r cenin Pedr ceinion pur.

(Cenin Pedr wedi blodeuo yn barod cyferbyn â'r tŷ.)

Profiad
(20210129)

Mi a fum pen drum o foeth - mi a fum
Am fis yn llys gwingoeth

A rhanu haf yng Nghaer Noeth,
A’r unnos yng Nghaer Anoeth.

(Addasiad o’r cyflwyniad cafodd Culhwch yn llys Arthur, yn ol y son!)

Aros
(20210127)

O ogwydd y moelydd agos, mae dydd
Ymdoddi yn anos;

Egwan haul a lloerog nos
Heria’r eira i aros.

(Ychydig o eira yn dal ar y moelydd y bore ‘ma.)

GwŷrAethBenllech
(20200125)

Cyrch tylwyth wedi llwytho i winllys
Ym Menllech i’w thrwsio;

Â thalwrn o forthwylio
Daeth diddan o dwtian, do!

(Penwythnos arall o dacluso yng ngwlad y moch!)

CodiAngor
(20200119)

Hwyl fawr yn awr sy’n aros i awen
Oleuol yr hafnos,

Nwyd addef heulyn diddos,
Anadl lân y Fenai dlos.

(K a C yn gadael  y FH ar ol sawl mlynedd yno.)

Nythu
(20200116)

Tros y bont, rhas i beintio, rhaglen hir
Glanhau a thacluso;
Iro taer o'r llawr i’r to;

Arfedd creu anedd yno.

(Môn, dyma ni’n dod!)

Tŷ
(20210116)

Rhywle i weld i’r gorwelion, rhyddid
Gwireddu amcanion;

Cynsail, gefail atgofion:
Cornel dawel Swn y Don.

(K a Ch yn symud!)

Llwydni
(20200113)

Enyd arwych amlin derwen - crafanc
Yn crefu’r ffurfafen;

Braidd medraf weld yr hen bren,
Anelwig yw’n y niwlen.

(Niwl trwchus y bore ‘ma; gweld braidd dim wrth fynd i redeg.)

Hurtyn
(20210111)

Wrth gynig y dyrnig dur - pechod Trump
Awchu trais a chysur

Celwydd a cherydd a chur:
Hynod drais taer ei ystyr.

(Trump yn anog ei “gefnogwyr” i feddianu adeilad y “Capitol” yn Washington wythnos diwetha.)

ArYMoelydd
(20210110)

Nawdd o fynd i fynydda - cael ysbryd
O wynfyd hoff heulfa;

Diwedd hynod diwrnod da
‘Da’r hwyr yng nghrud yr eira.

(Cerdded o gartre’ drwy fferm Bathafarn lan i GlwydGêt, rownd cefn Gyrn a Moel Eithinen, dros
Foel Fenlli a lawr i Fwlch Penbaras, ac adre’ dros y caeau heibio ffermydd Teiran a Towerbridge

gyda J, E a T. Eira at ein p’liniau mewn manau, a machlud haul anhygoel.)

NegesIBrifWeinidogYDU
(20210106)

I leidr a’i led lywodraeth yn llwydo’n
Naddion arweinyddiaeth
Adeg ofn, ni ellid gwaeth

Na bwydo’n hanwybodaeth.

(Y celwyddgwn Torïaidd yn dal wrthi.)

Doethineb
(20210103)

Amlochrog pob ysgogiad - er mai da
Awgrym doeth a syniad,

Mae perygl ym mhob bwriad:
Rhodd coeth lleu arwyddocâd.

(Cerdded i ben Moel Y Plas yn yr eira, a meddwl pa mor anodd yw jobyn Mark Drakeford.)

UnNosGalan
(20210101)

Synfyfyrio gwyllo’n gwall - ac heno
Cynhau golau arall:

Iaith daw o obaith dihyball;
Golau chwildro deffro’r dall.

(Cymru’n deffro o’i thrwmgwsg. Deall a hyder yn disodli anwybodaeth a naïfrwydd. Fe ddaw.)

YFlwyddynNewydd
(20201231)

O hydoedd y misoedd mall - bore gwyn
Er esgyn drwy’r ysgall,

Camu o’r du â deall:
Coelio gwawrio blwyddyn gall!

(Os bosib bydd 2021 cynddrwg?)


